
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

CAKNA HALAL: SELEKTIF ATAU INTEGRITI

Mardziyana Mohamad Malom, Faridah Najuna Misman, Mohamad
Azwan Md Isa

Dalam era globalisasi dan kepelbagaian produk serta perkhidmatan, keprihatinan
terhadap status halal bukan lagi isu pinggiran. Namun, isu cakna halal tidak
cukup sekadar kesedaran aktif yang melibatkan kepekaan terhadap sumber,
proses dan impak sesuatu produk. Malah ia menuntut amalan pembudayaan

integriti memegang prinsip halal dalam setiap pilihan kepenggunaan.

Seiring usaha memperkukuh kepenggunaan halal, terdapat beberapa isu kritikal
yang perlu diberi perhatian serius oleh pengguna Muslim. Pertama, kekeliruan
terminologi yang sering menjadi punca salah faham terhadap status halal
sesuatu produk. Istilah seperti “halal certified”, “halal compliant’ dan “halal-
friendly” digunakan secara meluas dalam pasaran, namun tidak semuanya
merujuk kepada pensijilan rasmi yang diiktiraf oleh badan berautoriti seperti
JAKIM. Penggunaan istilah yang kabur ini boleh mengelirukan pengguna dan
membuka ruang kepada manipulasi komersial yang tidak beretika. Isu
kebolehpercayaan pengguna terhadap pensijilan halal juga semakin menjadi
perhatian dalam landskap kepenggunaan Muslim di Malaysia walaupun Malaysia

diiktiraf sebagai antara peneraju pensijilan halal dunia.

Kedua, keterbatasan pilihan di sesetengah kawasan menyebabkan pengguna

I terpaksa berkompromi dalam membuat pilihan pembelian. Kekurangan produk
yang disahkan halal, terutamanya di kawasan luar bandar atau ketika melancong
ke negara bukan Islam, mendorong pengguna untuk memilih berdasarkan

andaian atau kepercayaan peribadi semata-mata.

Ketiga, wujudnya normalisasi ketidakcaknaan di kalangan pengguna yang

menganggap bahawa selagi tiada unsur haram yang jelas seperti babi atau

alkohol, maka sesuatu produk itu boleh diterima. Sikap “ikut majoriti” atau
“asalkan orang Islam pun makan” melemahkan integriti halal dan menjejaskan
usaha membina ekosistem kepenggunaan yang berasaskan ilmu dan nilai.
Tanpa kesedaran dan tindakan yang teliti, pengguna berisiko menyokong sistem

yang tidak telus dan tidak patuh syariah secara luar sedar.

Oleh demikian, kepentingan prinsip ilmu bagi memahami konsep halal dan
haram dari sudut figh, Maqgasid Syariah dan konteks semasa, perlu disusuli
dengan praktis memilih produk yang bukan sahaja halal, tetapi juga bersih,
lestari dan bebas eksploitasi. Kesediaan pengguna untuk memanfaatkan
teknologi seperti aplikasi penjejak halal, kod QR dan pangkalan data JAKIM
sebagai pihak berautoriti juga menjadi pemangkin kepada ekosistem halal
tempatan. Sikap cakna pengguna ini akan mendorong pengeluar untuk lebih

telus, patuh dan bertanggungjawab. Bila pengguna ambil mudah, industri halal

boleh menjadi longgar dan bersifat kosmetik semata-mata. Tanpa semakan yang
teliti, pengguna mudah terdedah kepada produk yang tidak sah dari segi syariah.
Ini bukan sahaja merugikan dari segi ekonomi, tetapi juga menjejaskan integriti I

diri sebagai Muslim.

Kepenggunaan halal bukan sekadar pilihan peribadi yang bersifat fleksibel,

tetapi merupakan satu kewajipan yang berakar daripada tuntutan syariah dan

prinsip keimanan. Mengambil ringan isu halal bermakna meremehkan amanah
yang telah digariskan oleh Allah SWT dan boleh membawa kepada penggunaan
barangan yang meragukan atau haram tanpa disedari. Oleh itu, sikap cakna dan
teliti dalam kepenggunaan halal bukan sahaja mencerminkan integriti individu,
malah menyumbang kepada pembentukan masyarakat yang beretika, bersih
dan diberkati.




